Renungan 1

Tuntutlah ilmu kerana yang menuntutnya bererti berada di jalan Allah dan melaksanakan suatu amalan yang soleh ;


Yang membicarakannya bererti memuji Allah;


Yang mencarinya bererti mencintai Allah;


Yang mengajarkannya bererti memberi sedekah;


Yang menanamnya kepada sasaran yang tepat bererti berlaku setia kepada Allah.

Ilmu menjadikan pemiliknya dapat membezakan apa yang dilarang dan apa yang tidak.

Ilmu adalah sinar ke Syurga , teman di padang pasir, sahabat di kesunyian, kawan ketika keseorangan.

Ilmu membimbing kita menuju kebahagiaan, menahan kita dari kesengsaraan.

Ilmu adalah perhiasan kita bersama-sama teman;

Ilmu adalah baju besi terhadap musuh ;

Dengan ilmu :

Makhluk Allah muncul ke puncak kebajikan dan kepada kedudukan yang mulia, menghubungkan kita kepada yang 

paling berkuasa di dunia ini dan membantu kita mencapai kesempurnaan dan kebahagiaan seterusnya.

(HADIS NABI SAW)

Renungan 2

Adab belajar dan mengajar

"Tidak wajarlah bagi orang yang bodoh berdiam diri di atas kebodohannya dan tidak wajarlah bagi orang berilmu berdiam diri di atas ilmunya"

(Hadis riwayat : at-Thabrani)

Hadis ini menerangkan keutamaan manusia untuk mangajar ilmu dan memberikan ilmu yang diperolehinya . Dalam usaha kita menuntut ilmu, kita dibatasi oleh beberapa adab yang mesti dipelihara .  Adab-adab ini bertujuan agar ilmu yang diperolehi itu akan mendapat keredhaan-Nya .  Begitu jugalah sebagai pengajar, kita juga tidak boleh lari daripada menjaga akhlak di hadapan mereka yang mendapatkan ilmu daripada kita.

Renungan  3

Hadis daripada Malik b. Anas , dari Abdullah bin Umar berkata bahawa Rasulullah s.a.w. bersabda yang bermaksud :

“ Barangsiapa yang menunaikan hajat saudaranya di dunia ini, nescaya aku akan berdiri dekat dengan tempat amal dia ditimbang.  ;Jika timbangan kebajikan lebih berat maka berbahagialah dia, tetapi jika timbangan kebajikan ringan nescaya aku memberikan syafaat kepadanya “

Tidak mudah untuk mendapatkan pertolongan ketika berada di Mahsyar.  Susah payah di dunia ini mungkin ramai orang yang boleh menolong, tetapi jika kesusahan itu berlaku ketika amal mereka ditimbang dan mendapati kebajikannya ringan dalam timbangan, maka siapakah yang dapat menolong ketika itu jika tidak mendapat syafaat dari Nabi s.a.w. ?

Oleh itu sama-samalah kita sentiasa berselawat ke atas junjungan Nabi s.a.w. ketika bila-bila dan di mana sahaja, lebih-lebih lagi pada hari Jumaat dan malamnya , mudah-mudahan kita mendapat syafaat darinya ketika di Padang Mahsyar kelak.  

